
Naalakkersuisut kingusinnerpaamik UPA2027-imi Radiukkut tv-kkullu 

aallakaatitsisarneq pillugu Inatsisartut inatsisaata nr. 7-ip, 8. juni 2014-imeersup 

allanngortinneqarnissaanut siunnersuummik saqqummiussinissamut kiisalu 

nalunaarasuartaatitigut atassuteqarneq nalunaarasuartaatitigullu kiffartuussinerit 

pillugit inatsisinut allannguutinik pisariaqartunik suliaqarnissamut peqquneqarnissaat 

pillugu Inatsisartut aalajangiiffigisassaattut siunnersuut.  Allannguutini 

qulakkeerniarneqarpoq kalaallit radioqarfiisa tv-qarfiisalu akuersissummik 

pigisaqartut nuna tamakkerlugu ammasumik, naligiimmik teknologimullu 

aalajangersimasumut pituttorneqanngitsumik siammarterneqarsinnaanissaat, KNR-imi 

pilerisaarutit aallakaatitassiallu niuernerpalaartumik aningaasaliiffigineqartut 

atorunnaarnissaat kiisalu Inatsisartuni ataatsimiinnerit tamanut ammasut 

toqqaannartumik  aaqqissorneqarnatillu aallakaatinneqartarnissaannut nuna 

tamakkerlugu immikkut radiukkut kanalimik pilersitsisoqarnissaa. 

(Inatsisartuni ilaasortaq, Pele Broberg, Naleraq) 

 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

 

Siullermeerneqarnera 
 

Inatsisartuni ilaasortap Pele Broberg, Naleraq, Inatsisartut aalajangiiffigisassaattut 

siunnersuummik saqqummiussaqarneranut Naalakkersuisut sinnerlugit qujavunga. 

 

Siunnersuummi pingaarnertut sammisat pingasut siunnersuuteqartup erseqqissarpai. Siullertut 

siunnersuutigineqarpoq najukkami radioqarfiit tv-qarfiillu nuna tamakkerlugu 

aallakaatitsisinnaassasut. Najukkami aamma nuna tamakkerlugu peqatigiissillugit 

aallakaatitsivik inatsit atuuttoq malillugu aallakaatitsisinnaanermut akuersissummik 

pigisaqarsinnaanngilaq. Najukkami aallakaatitsisinnaanermut akuersissummik kissaateqarneq 

tunngaveqarpoq, innuttaasut paasissutissanik tamatigoortunik imarisamigullu 

najugaqarfimminnut attuumassuteqartumik pissarsisinnaaniassammata. Kisiannili najukkami 

aallakaatitsiviup qinnuteqareernikkut najukkami aallakaatitsisinnaanermut akuersissutini nuna 

tamakkerlugu akuersissummik taarsersinnaavaa. Tamannalu nuna tamakkerlugu akuersissut 

aamma siusinnerusukkut najukkami atuuffigisaa aamma ilaavoq, kisianni aallakaatitsiviup 

atuuffia nunamut tamarmut annertusineqarpat najukkami ukkassineq minnerulissasoq 

ilimagineqassaaq. 

 

Radiukkut, tusarnaagassanik isiginnaagassianillu programmit internettikkut 

siammarterneqartut, aallakaatitsisinnaanermut akuersissummut aaqqissuussamut atuuttumut 

ilaanngillat. Tamannalu  internetradio-nut aamma internet-tv-inut, najukkamilu radioqarfinnut 

tv-eqarfinnullu  aallakaatitsisinnaanermut akuersissuteqarnissaq piumasaqaataanngilaq 

ullumikkut imarisatik qarasaasiakkut toqqaannartumik nunap sumiiffiinik killilersorneqaratik 

siammarterisinnaareerput. 

 

Aappaattut  KNR-imi pilerisaarutit aallakaatitassiallu niuernerpalaartumik 

aningaasaliiffigineqartut atorunnaarnissaat siunnersuutigineqarpoq. Malittarisassat atuuttut 

malillugit KNR, ilaatigut pilerisaarutitigut aallakaatitassiatigullu aningaasalersorneqartutigut 

aningaasalersorneqarpoq. Isertitanik taakkunannga atorunnaarsitsinerup ukiumoortumik 2,5 

mio. kr.-nit missaannik isertitanik annaasaqarneq kingunerissavaa, taamaassappat KNR-ip 

aningaasaqarnikkut atugarisai ajornerulissanngippata nunatta karsianit 

matussuserneqartariaqassaaq. 

 

Peqatigitillugu KNR tusagassiuutaavoq Kalaallit Nunaanni innuttaasunut amerlanerpaanut 

annguttartoq. Taamaattumik pilerisaarutit aamma innuttaasunut piffinni internettimut 

killilimmik atuisunut aamma annikinnerusumik kanalinik neqeroorutilinnut paasissutissanik 

tusarliiffiusarput. Tassunga atatillugu Naalakkersuisut naliliipput, nuna tamakkerlugu 

radiukkut tv-kkullu aallakaatitsivigut KNR-ip paasissutissiisussaatitaanera 

pingaartinneqartariaqartoq. Aammattaaq pilersaarutinik atorunnaarsitsinerup najukkami 

tunisassiornermik ingerlataqartut, tv-mi pilerisaarutinik tunisassiortut, taamaalillunilu tv-kkut 

filminillu nioqqutissiortunut ineriartornerup sunniuteqarfigisinnaavai. KNR-ip 

aningaasaliissuteqarnerit pisariaqartissinnaavai ilaatigut nuna tamakkerlugu timersornikkut 

pisunut soorlu isikkamik arsaalluni assamillu arsarluni nunatsinni pissartanngorniunnermut. 

Sammisat taakkua siunissami nunap karsianit aningaasalersorneqassappata, taarsiullugu 

aningaasartuummut akileraartartut pisussaaffeqassapput, naammanngitsumillu 

aningaasalersuineq timersornermik kulturikkullu aallakaatitanik neqerooruteqarneq 

annikillisinneqarsinnaavoq. 

 

Pingajuattut siunnersuutigineqarpoq nuna tamakkerlugu radiokanali inatsisartut tamanut 

ammasumik ataatsimiinnerinik toqqaannartumik aamma aaqqissorneqanngitsumik 

aallakaatitsinerit, ataatsimiinnerit avataanni innuttaasunik sullissinermut allamik imalimmut 

atorneqarsinnaasoq.  

 

Tassunga periarfissaq pilersinneqareernikuuvoq. Radiukkut tv-kkullu aallakaatitanut 

qarasaasiakkut nassiussinermut atortunik ingerlatsineq nutarterinerlu pillugit isumaqatigiissut 

ukiut pingasut matuma siorna Ineqarnermut Attaveqaasersuutinullu Naalakkersuisoqarfiup 

Tusass A/S-llu nutarterpaat. Isumaqatigissup FM-kanali alla saniatigut immikkut ilaatigut 

periarfissaq qulakkeerpaa. Saniatigut immikkut FM-kanali taanna, Inatsisartut tamanut 

ammasumik ataatsimiinnerisa aallakaatinnerinut aamma ataatsimiinnerit avataanni 

aallakaatitanut allanut ullumikkut atorneqartarpoq. Ataatsimiinnerit nuna tamakkerlugu 103 

MHz-kkut aallakaatinneqartarput, taamaattoq Nunatta Kujataani 102 MHz-kkut, maligaasat 

najukkami radiumit allamit atorneqarput. 

 

Tamanna tunngavigalugu aalajangiiffigisassatut siunnersuutip itigartitsissutigineqarnissaa 

Naalakkersuisut inassutigaat. 

 

 

 


